
ᐃᓕᓐᓂᐊᕖᑦ 
ᑭᒡᒐᑐᕐᑎᖏᑦ (ᑲᒥᓴᓀᑦ) 
ᓴᐳᒻᒥᓂᐊᕐᓂᕋᓚᐅᔪᑦ 
ᖃᓄᐃᓕᕐᐱᑖ 
ᐱᓇᓱᐊᕐᑕᐅᓂᖓᓂᒃ 

ᑲᒥᓴᓀᑦ ᑲᑎᒪᓂᖓᓐᓂᑦ ᐅᖄᒍᑎᐅᓗᐊᖕᖑᐊᓚᐅᔪᑦ 

ᖃᓄᐃᓕᕐᐱᑖ 

ᐃᓕᓐᓂᐊᓂᕐᒥᒃ ᑭᒡᒐᑐᕐᑏᑦ ᑐᑭᓯᑎᑕᐅᓂᖃᓚᐅᔪᑦ 2017-ᒨᓕᖓᔪᑦ 
ᐃᓗᓯᕐᓱᓯᐊᕐᓂᒨᓕᖓᔪᑦ ᖃᐅᔨᓴᐅᑎᖏᓐᓂᒃ: ᖃᓄᐃᓕᕐᐱᑖ.  

ᑖᓐᓇ ᖃᐅᔨᓴᕐᓂᖅ ᐊᑦᓯᑕᐅᓯᒪᔪᖅ ᖃᓄᐃᓕᕐᐱᑖ, ᐃᓄᒻᒪᕆᓐᓂᒃ, ᐅᕕᒐᕐᑐᓂᒃ 
ᓄᓇᓕᓐᓂᓗ ᓄᓇᕕᒻᒥ ᐋᓐᓂᐊᓯᐅᕐᑕᐅᓂᒃᑯᑦ ᖃᓄᐃᒻᒪᖔᑕ ᖃᐅᔨᓴᕐᓂᐅᓛᕐᑐᖅ. 
ᑐᑭᓯᒍᑎᑖᖏᓪᓗ ᓄᐊᑕᖏᑦ ᐅᓇᑕᒡᒑᕈᑎᑦᓴᐅᓛᕐᓱᑎᒃ ᓄᓇᕕᒻᒥ ᑭᖕᖒᒪᒋᔭᐅᔪᓂᒃ 
ᐃᓗᓯᓕᕆᓂᕐᒥ ᓯᕗᓪᓕᐅᔭᐅᒋᐊᓕᓐᓂᒃ. ᓲᖑᓯᑎᑦᓯᒋᐊᕈᑎᐅᓗᓂᓗ ᓄᓇᓕᒻᒥ 
ᐃᓗᓯᓕᕆᓂᕐᒥᒃ ᐱᓇᓱᐊᕈᑎᒋᒍᓐᓇᑕᖏᓐᓂᒃ. 

2017-ᒥ ᐃᓗᓯᓕᕆᓂᕐᒥᒃ ᖃᐅᔨᓴᕐᓂᖅ ᐱᓇᓱᐊᕐᑕᐅᓛᕐᑐᖅ ᓇᓯᕝᕕᒃ ᖃᐅᔨᓴᕐᕕᒥᐅᑦ 
ᓯᕗᓕᕐᑎᓗᒋᑦ. ᖃᐅᔨᓴᕐᓂᒥ ᐃᓕᓐᓂᐊᑎᑦᓯᓂᖃᓛᕐᑐᖅ, ᐱᒋᐅᕐᓴᑎᑦᓯᓗᑎᒃ 
ᐃᑲᔪᕐᑎᖃᕐᓗᑎᓪᓗ ᐃᓄᑐᐃᓐᓀᑦ ᐃᓕᓐᓂᐊᑏᑦ ᐅᕕᒐᕐᑐᓗ ᐱᓇᓱᐊᖃᑎᐅᒐᔭᕐᑐᑦ 
ᐱᒋᐅᕐᓴᔭᐅᓗᑎᓪᓗ ᐱᓇᓱᖃᑎᐅᒐᔭᕐᓗᑎᒃ ᖃᐅᔨᓴᖃᑎᐅᓗᑎᓪᓗ. ᑲᑎᕕᒃ 
ᐃᓕᓐᓂᐊᓂᓕᕆᓂᖅ ᐃᓚᐅᓛᕐᑐᖅ ᕿᓂᖃᑎᐅᓗᓂ ᓇᓪᓕᑳᖃᑕᐅᓗᓂᓗ ᐃᓕᓐᓂᐊᑎᓂᒃ 
ᐱᓇᓱᑦᑐᓴᓂᓪᓗ ᐱᒋᐅᕐᓴᔭᐅᓗᑎᒃ. ᖃᓄᐃᓕᕐᐱᑖ ᐱᓇᓱᐊᕐᑕᐅᓂᖓᓂ 
ᐱᓇᓱᐊᖃᑎᐅᓂᕐᒥᒍᑦ, ᓄᓇᕕᒻᒥᐅᑦ ᐅᕕᒐᕐᑐᑦ ᐱᓇᓱᒐᕐᒥᓂ ᐱᓕᓂᕈᕐᓴᔭᐅᒐᔭᕐᑐᑦ 
ᐱᓇᓱᒐᐅᒍᓐᓇᑐᓂᓪᓗ ᐊᕙᑎᓕᕆᓂᕐᒥ ᐃᓗᓯᓕᕆᓂᕐᒥᓗ ᐱᒍᒪᓕᕐᓴᔭᐅᓗᑎᒃ. 

ᐃᓕᓐᓂᐊᕖᑦ ᑭᒡᒐᑐᕐᑎᖏᑦ (ᑲᒥᓴᓀᑦ) ᓴᐳᒻᒥᓂᐊᕐᓂᕋᓚᐅᔪᑦ ᖃᓄᐃᓕᕐᐱᑖ 
ᐱᓇᓱᐊᕐᑕᐅᓂᖓᓂᒃ, ᐃᓄᐃᑦ ᐅᕕᒐᕐᑐᑦ ᐃᓚᐅᖁᑦᓱᒋᑦ ᓄᓇᕕᒻᒥ ᖃᐅᔨᓴᕐᓂᒥᒃ 
ᐱᓇᓱᐊᕐᑐᓂ. ᐱᒋᐅᕐᓴᑎᑦᓯᓂᖓ ᐊᕐᕌᒍᓂ ᓯᑕᒪᓂ ᓯᐊᒻᒪᓯᒪᑎᓪᓗᒍ ᐊᑑᑎᔭᐅᒐᔭᕐᑐᖅ 
ᑕᒡᒐᓂ ᐊᕐᕌᒍᒥ ᐱᒋᐊᕐᓗᓂ. 

ᐃᓕᓐᓂᐊᓂᕐᒥᒃ 
ᑭᒡᒐᑐᕐᑏᑦ 

© ᔮᑦ ᑐᔅᓅ ᐱᐊᕐᓃ 

(ᑲᔪᓯᔪᑦ...) 

ᐅᓐᓂᓗᒐᕐᕕᒃ / 
ᐃᓕᓐᓂᐊᑏᑦ 
ᐅᓐᓂᓗᒐᕐᕕᖓ 
ᑎᓕᔭᐅᓯᒪᒍᑎᖃᓛᕐᑐᖅ 
ᑲᒪᔨᐅᓂᐊᕐᓗᓂ 
ᐃᓕᓐᓂᐊᑎᒥᒃ 
ᐊᖓᔪᕐᖄᕆᔭᐅᔪᒥᓪᓘᓃᑦ 
ᓈᒻᒪᓈᕐᕕᐅᓯᒪᖕᖏᓂᕋᕐ
ᑐᖃᕐᐸᑦ ᑲᑎᕕᒃ 
ᐃᓕᓐᓂᐊᓂᓕᕆᓂᕐᒧᑦ 

ᐃᓕᓐᓂᐊᑎᓄᑦ/ ᐅᓐᓂᓗᒐᕐᕕᒥᒃ ᐱᓇᓱᒐᕐᒥᒃ ᓴᕐᕿᑕᐅᔪᖃᓛᕐᑎᓗᒍ 

ᐃᓕᓐᓂᐊᕖᑦ ᑭᒡᒐᑐᕐᑎᖏᑦ (ᑲᒥᓴᓀᑦ) ᐊᖏᕈᑎᖃᓚᐅᔪᑦ ᐱᓇᓱᒐᐅᑉ 
ᓱᓇᔨᐅᓂᕆᓂᐊᕐᑕᖓᓂᒃ ᓇᓪᓕᐅᑎᑦᑕᑎᓪᓗᒍ ᐱᓇᓱᐊᕐᓂᒧᑦ ᐊᖏᖃᑎᒌᒍᑎᖓ 
ᐅᓐᓂᓗᒐᕐᕕᒥᒃ ᐃᓕᓐᓂᐊᑎᓄᑦ/ ᐅᓐᓂᓗᒐᕐᕕᒥᒃ ᐱᓇᓱᒐᕐᒥᒃ ᓴᕐᕿᑕᐅᔪᖃᓛᕐᑎᓗᒍ. ᑖᓐᓇ 
ᐅᓐᓂᓗᒐᕐᕕᐅᑉ ᐱᓇᓱᒐᖓᑕ ᐊᓯᑦᔨᑕᐅᒋᐊᕐᓂᕆᓚᐅᔭᖓ ᑐᑭᖃᓪᓚᕆᑦᑐᖅ ᐃᓕᓐᓂᐊᑏᑦ 
ᓴᐳᒻᒥᔭᐅᓂᖓᓂᒃ. 

ᐅᓐᓂᓗᒐᕐᕕᒃ / ᐃᓕᓐᓂᐊᑏᑦ ᐅᓐᓂᓗᒐᕐᕕᖓ ᑎᓕᔭᐅᓯᒪᒍᑎᖃᓛᕐᑐᖅ ᑲᒪᔨᐅᓂᐊᕐᓗᓂ 
ᐃᓕᓐᓂᐊᑎᒥᒃ ᐊᖓᔪᕐᖃᕆᔭᐅᔪᒥᓪᓘᓃᑦ ᓈᒻᒪᕕᐅᓯᒪᖕᖏᓂᕋᕐᑐᖃᕐᐸᑦ ᑲᑎᕕᒃ 
ᐃᓕᓐᓂᐊᓂᓕᕆᓂᕐᒧᑦ. 

ᐅᓐᓂᓗᒐᕐᕕᒃ / ᐃᓕᓐᓂᐊᑏᑦ ᐅᓐᓂᓗᒐᕐᕕᖓ ᑎᓕᔭᐅᓯᒪᒍᑎᖃᓛᕐᑐᖅ ᕿᒥᕐᕈᔨᐅᓗᓂ 
ᖃᐅᔨᓴᕐᓗᓂᓗ ᐃᓱᐃᓪᓕᐅᑐᖃᕐᓂᐸᑦ ᐃᓕᓐᓂᐊᓂᓕᕆᓂᐅᑉ ᐱᓇᓱᑦᑎᖓ ᑲᑎᕕᒃ 
ᐃᓕᓐᓂᐊᓂᓕᕆᓂᐅᑉ ᐱᐅᓯᕐᓱᓯᐊᕐᓂᒧᑦ ᒪᓕᒐᖏᓐᓂᒃ ᒪᓕᑦᓯᐊᑐᕕᓂᐅᖕᖏᓂᕋᕐᓗᒍ. 

ᐅᓐᓂᓗᒐᕐᕕᒃ ᐃᒻᒥᒎᕐᑐᖅ ᐃᓕᓐᓂᐊᓂᓕᕆᓂᐅᓪᓗ ᓯᓚᑖᓃᑦᓱᓂ. ᑖᑦᓱᒥᖓ ᐱᓇᓱᒐᕐᑖᑐᖅ 
ᑐᑦᑕᕕᖃᓛᕐᑐᖅ ᐃᓕᓐᓂᐊᕖᑦ ᑭᒡᒐᑐᕐᑎᖏᓐᓂᒃ (ᑲᒥᓴᓇᓂᒃ). 

ᒫᓐᓇᐅᑎᓪᓗᒍ, ᐃᓕᓐᓂᐊᓂᓕᕆᓂᖅ ᐱᓇᓱᐊᕐᑐᖅ ᐱᓇᓱᒍᑎᐅᓂᐊᕐᑐᓂᒃ 
ᐊᑐᕐᑕᐅᖃᑦᑕᕋᔭᕐᑐᓂᒃ ᑲᑎᕕᒃ ᐃᓕᓐᓂᐊᓂᓕᕆᓂᐅᑉ ᐃᓕᓐᓂᐊᑎᖏᓐᓄᑦ 
ᐊᖓᔪᕐᖄᕆᔭᐅᔪᓄᓪᓗ ᐃᓱᐃᓪᓕᐅᕈᑎᒥᓂᒃ ᓴᕐᕿᑎᑦᓯᒍᒪᑉᐸᑕ ᐃᓕᓐᓂᐊᑏᑦ 
ᐅᓐᓂᓗᒐᕐᕕᖓᓄᑦ. ᑖᒃᑯᐊ ᐱᓇᓱᒍᑎᐅᒋᐊᓖᑦ ᑐᓴᕐᑎᓯᒍᑎᐅᓛᕐᑐᑦ ᐃᓕᓐᓂᐊᑎᓂᒃ 
ᐊᖓᔪᕐᖄᖏᓐᓂᓗ ᑎᒃᑯᐊᓯᓯᒪᓕᑐᐊᕐᐸᑕ ᐅᓐᓂᓗᒐᕐᕕᒥᒃ / ᐃᓕᓐᓂᐊᑏᑦ ᐅᓐᓂᓗᒐᕐᕕᖓᓂᒃ 
ᐃᓕᓐᓂᐊᕖᑦ ᑭᒡᒐᑐᕐᑎᖏᑦ (ᑲᒥᓴᓀᑦ). ᑖᓐᓇ ᐱᓇᓱᒐᖅ ᐱᓇᓱᑦᑎᓴᕐᓯᐅᕈᑕᐅᔪᖅ. 

ᐃᓕᓐᓂᐊᕖᑦ ᓴᓇᔭᐅᓂᖏᑦ ᐅᐃᒍᔭᐅᓂᖏᓪᓗ 

ᐃᓕᓐᓂᐊᕖᑦ ᓴᓇᔭᐅᖃᑦᑕᑐᑦ ᐅᐃᒍᔭᐅᔪᐃᓪᓗ ᒫᓐᓇᐅᑎᓪᓗᒍ. ᐱᓇᓱᐊᕐᑕᐅᔪᑦ ᑕᒪᒃᑯᐊ 
ᐃᓚᒋᔭᐅᔪᑦ ᐸᕐᓇᓯᒪᐅᑎᓄᑦ ᖁᓕᓄᑦ ᐊᕐᕌᒍᓅᓕᖓᔪᓄᑦ ᓴᓇᔭᐅᓂᑦᓴᓄᑦ ᐊᖏᕐᑕᐅᓯᒪᔪᓄᑦ 
ᐃᓕᓐᓂᐊᓂᕐᒥᒃ ᑭᒡᒐᑐᕐᑎᓄᑦ ᐆᒃᑑᐱᕆ 2014-ᖑᑎᓪᓗᒍ. ᒪᑯᓂᖓ ᐃᓚᓖᑦ:  

• ᓄᑖᖅ ᐃᓕᓐᓂᐊᕕᒃ ᐊᐅᐸᓗᒻᒥ (ᓴᓇᔭᐅᓕᕐᑐᖅ ᐱᔭᕇᕐᓯᒪᓛᕐᓂᕋᕐᑕᐅᔪᖅ: ᐊᐅᒡᒍᓯ
2016-ᒥ);

• ᓄᑖᖅ ᐃᓄᒻᒪᕇᑦ ᐃᓕᓐᓂᐊᑎᑕᐅᕕᖓ ᓴᓪᓗᓂ (ᐱᔮᕇᓚᐅᔪᖅ ᐅᑭᐊᒥ 2015);

• ᑲᑎᕕᒃ ᐃᓕᓐᓂᐊᓂᓕᕆᓂᖅ ᐱᓇᓱᐊᖃᑎᖃᖃᑦᑕᖏᓐᓇᑐᖅ ᐃᓕᓐᓂᐊᓂᓕᕆᓂᐅᑉ
ᑐᕐᖃᑕᕐᕕᖓᓂᒃ ᑯᐯᒻᒥ ᐊᖏᕐᑕᐅᑎᑦᓯᒐᓱᐊᕐᓱᓂ ᐃᒻᒥᒎᕐᑐᒥᒃ ᐃᓕᓐᓂᐊᕕᒻᒥ
ᐃᓄᑦᔪᐊᒥ ᓴᓇᔭᐅᒐᔭᕐᑐᒥᒃ 2016-2017.

• ᑲᑎᕕᒃ ᐃᓕᓐᓂᐊᓂᓕᕆᓂᖅ ᑐᓂᔨᓛᓕᕐᒥᔪᖅ ᑲᕙᒪᒃᑯᓄᑦ ᐊᑯᓕᕕᐅᑉ
ᐃᓕᓐᓂᐊᕕᖓᑕ ᐅᐃᒍᔭᐅᓂᑦᓴᖓᓄᑦ ᑐᑦᓯᕋᐅᑎᓂᒃ. ᐅᐃᒍᔭᐅᒋᐊᖃᕐᒪᑦ ᑖᓐᓇ
2018-2019-ᒥ.

• ᐃᑯᓯᒃ ᐃᓕᓐᓂᐊᕕᐅᑉ ᓴᓪᓗᓂ 2016-2017 ᐅᐃᒍᔭᐅᒋᐊᓕᒃ: ᑲᑎᕕᒃ
ᐃᓕᓐᓂᐊᓂᓕᕆᓂᖅ ᐱᓇᓱᐊᖃᑎᖃᖃᑦᑕᖏᓐᓇᑐᖅ ᑯᐯᒻᒥ ᐃᓕᓐᓂᐊᓂᓕᕆᓂᐅᑉ
ᑐᕐᖃᑕᕐᕕᖓᓂᒃ ᐊᖏᕐᑕᐅᖁᔨᑦᓱᓂ ᑕᒪᑐᒥᖓ.

(...ᑲᔪᓯᔪᑦ) 




